
ATASSUT      UPA14/137-1 

Knud Kristiansen     18.03.2014 

 

Siunnersuut: Meeqqanut inuusuttunullu ikiorsiisarneq pillugu Inatsisartut inatsisaat nr xx, 

xx 2014-imeersoq. 

(Ilaqutariinnermut Inatsisinillu Atuutsitsinermut Naalakkersuisoq) 

 

Meeqqanut inuusuttunullu ikiorsiisarneq pillugu Inatsisartut inatsisaattut siunnersuut manna 

ATASSUT-mit tigulluarparput, taamaammallu oqaaseqaaterput aallarnerlugu Naalakkersuisut 

qujaffigissavagut taamak sukumiitigisumik aammalu nunatsinni meeqqat inuusuttullu maannamut 

ikiorserneqartarneranni amigaataasimasut ilaatigullu aamma naammaginanngitsumik 

ingerlanneqarsimasut iluarsiivigineqarnissaat matumani isumannaarniarneqarmat. 

 

ATASSUT-mit partiitut aallartikkattali ilaqutariit ataatsimoornissaat aammalu ilaqutariit 

meerartallit isumaginninnikkut ajornartorsiuteqarsimatillugit sapinngisamik 

avissaartuutsinneqaratik sullinneqartarnissaat pingaartittuarparput, matumani aamma taamatut 

pingaartitsinerput minnerulinngilaq. 

 

Taamaammat naqissuserlugu oqaatigissavarput uagutsinnut pingaaruteqarluinnarmat ilaqutariit 

ajornartorsiuteqalersimanerminnik pissutilimmik pisortanut ikiorneqarnissaminnik 

noqqaassuteqarsinnaasariaqarmata aarleqqutiginagu ilaqutariittut avissaartuutsinneqarnissartik, 

avissaartuutsinneqarsinnaanermik annilaanngateqarlutik ilaqutariit ikiorserneqarsinnaagaluarlutik 

ikiorserneqartariaqaraluarlutillu iliuuseqanngitsoornermikkut ajornartorsiutitik suli 

annertunerulersissinnaasarpaat aallaallu ajornerpaagaangat meeqqat inuusuttullu sakkortuumik 

inuunerluuteqalersinnaasarput ikioruminaallillutik, tassungalu killittoqaraangat meeqqat 

inuusuttullu siunissami imminnut napatissinnaallutik inuuneqalersinnaanerat 

annikillisinneqartarpoq. 

 

Taamaammat ATASSUT-mit kissaatigisarput sallerpaaq matumani kingumut erseqqissarparput, 

ilaqutariinnut toqqissisimanartuussaaq ikiorneqartariaqalerfimmi pisortanut saaffiginnissinnaaneq, 

annilaanganermik aarlerinermillu akoqassanngilaq. Ilaqutariit taaamatut saaffiginnittut 

pilertortumik sapinngisamillu eqqortumik ikiorneqartassapput ajornartorsiutiminnillu 

aniguiniarnerminni ikorfartorneqarluartarlutik. 

 

ATASSUT-milli aamma arajutsisimanngilarput ilaqutariit, immaqa inuuniarnikkut sanngiitsumik 

inissisimanertik pissutigalugu nammineerlutik ikiorserneqarnissamik ujartuisanngitsut 

arlaqartuusut, taamaattoqartillugu meeqqat inuusuttullu illersorneqarnissaat siunertaralugu 

avatangiisit qaninnerit imaluunniit avatangiisit ajornartorsiortoqarneranik ilisimannittut pisortanut 

saaffiginnittarput pisussaaffitsik naapertorlugu. 

 

Taamaattoqarsimagaangat pisortat pinngitsooratik ilaqutariinnut pineqartunut paasiuminartumik 

aammalu inissisimanerminnit ajornerusumik inissisimalissutigisassarinngisaannik tunngavilimmik 

pisortat iliuuseqartarnissaat pingaaruteqarluinnartoq ATASSUT-mit isumaqarpugut. Taamaammat 

allatut ajornartumik ilaqutariit avissaartinneqarallartariaqarfianni aallaavik 

tassaajuaannartariaqarpoq ilaqutariit ataatsimoorteqqinneqarnissaat. 

 

Tamakkiisumik isiginnittumik taamatut oqaaseqaateqareerluta ATASSUT-mit 

erseqqissaatigissavarput assut iluarisimaaratsigu Naalagaaffiit Peqatigiiffiata isumaqatigiissutaat 

naapertorlugu Meeqqap Pisinnaatitaaffii aallaavigalugit meeqqanut inuusuttunullu ikiorsiisarneq 

pillugu inatsisip ilusilersorneqarnera aatsaat taamak ersaritsigimmat. 

 

Taamatuttaaq ATASSUT-mit iluarisimaarparput Inatsisartuni ilaasortat meeqqat inuusuttullu 

ikiorserneqartarnerinik pitsanngorsaanissamik siunertaqarlutik siunnersuutaat arlalissuit matumani 

ilusilersuinermi pingaartillugit tunngaviginiarneqarsimammata. 

 

Inatsisissatut siunnersuut annertoorujussuuvoq aammalu sukumiisorujussuulluni, tamannalumi 

pisariaqarpoq, meeqqanik inuusuttunillu toqqartumik sullissisut nalornisigissanngilaat suliani 

ataasiakkaani qanoq inatsisitigut sinaakkutalimmik sulisussaanerlutik, matumanilu siunnersuummi 

tamanna pitsaasumik isumannaarniarneqarsimavoq. 

Ulluinnarni meeqqanik inuusuttunillu sullissinermi pisortat sullissisussat qaninnerpaat tassaapput 

sumiiffigisami Kommunalbestyrelse taakkulu ataanni isumaginninnermik sullissisut, ATASSUT-

mit naatsorsuutigilluinnarparput inatsisissatut siunnersuut manna ukiut pingasut sinnerlugit 

piareersarneqarsimasumi toqqaannartumik sullissisussat qanimut suleqatigineqarnerisugut 

inatsisissatut siunnersuut manna ilusilersugaasoq. 

 

Inatsisissatut siunnersuut manna iluatsilluartumik timitalersorneqarpat meeqqat inuusuttullu 

isumaginninnikkut ajornartorsiuteqarlutik inuunerminnik sakkortuumik aallartittarnerat tamatumalu 

malitsigisaanik ajornartorsiuteqartuullutik peroriartortarnerat minnerulersinneqarsinnaaneranut 

Kommunini sullissisut apeqqutaaqataalluinnartarput. 

 

ATASSUT-mit naqissuserlugu erseqqissaatigissavarput uagutsinnut pingaaruteqarluinnarmat 

Namminersorlutik Oqartussat aammalu Nunatsinni Kommunit meeqqanut inuusutunullu 

ikiorsiisarnerat ataqatigiissuunissaa. Matumani isumarput naapertorlugu 

uniffigineqanngisaannassaaq kigaallassaatigineqanngisaannassaaarlu kikkut akisussaaffimmik 

tigumminninnersut, eqaatsumik siunnerfilimmillu suleqatigiinneq tamatigut 

ilusilersugaasariaqarpoq. 

 

Meeqqat inuusuttullu ikiorserneqarneranni tunngaviit assigiinngisitaarput. 

 Meeqqat inuusuttullu angerlarsimaffimminnit qimagutsinneqaratik ikiortariallit 

 Meeqqat inuusuttullu angajoqqaanik/angajoqqaatut oqartussaassusilinnik paaseqatiginnilluni 

isumaqatigiissuteqarlunilu angerlarsimaffiup avataanut inissikkallarneqartartut 

 Meeqqat inuusuttullu pisortat aalajangiinerisigut angerlarsimaffimmit 

qimagutsinneqartariaqartartut 

 Meeqqat inuusuttullu angerlarsimaffiup avataaneereerlutik angerlaqqinnissaminnut 

piareersarneqartut 

 

ATASSUT-mit pingaartilluinnarparput ikiorsiineq qanoq sammiveqaraluarpalluunniit iliuusissatut 

pilersaarusiat tamanit malinneqarsinnaasut ataqatigiissullu aallaavigineqartarnissaat, 

misigisimavugullu matumani inatsisissatut siunnersuummi tamanna pingaartillugu 

ilusilersuisoqarsimasoq. 

Taamaattorli inatsisissatut siunnersuut manna naammassineqarluni atuutilersinneqarnissaanut 

toqqaannartumik sullissisussat naammattunik sakkussaqarnissaat qulakkeerneqarsinnaaqqullugu 

kaammattuutigissavarput ataasiaannartuunngitsumik pikkorissaasoqartarlunilu 

nalilersueqatigiittoqartarnissaa aalaakkaasunngortinneqarluni aaqqissorneqartassasoq, 

taamaaliornikkut aamma sullissinerup pitsaassusaa aammalu arlaatigut sanngiiffeqarsimappat 

sanngiiffigineqartut iluarsilertorneqartarnissaat qulakkeersimaneqarsinnaammat, taamaammat 

ATASSUT-mit Naalakkersuisut aperissavagut pikkorissaanerit nalilersueqatigiittarnerillu 

isumannaarniarlugit qanoq pilersaaruteqartoqarnersoq erseqqissaatigineqassasoq. 

 

Siunnersuut akuersaarneqartigani sukumiisumik suliarineqarnissaa ATASSUT-mit 

qularutiginnginnatsigu inatsisissatut siunnersuutip ataasiakkaanut tunngasortai 

pulaterfiginngikkaluarlutigit ataatsimut isiginnilluta siullermeerinninnermi taamatut 

oqaaseqaateqarluta inassutigissavarput siunnersuut aappassaaneerneqartinnagu Inatsisartut 

Ilaqutariinnermut Ataatsimiititaliaanut suliassanngortinneqassasoq. 

 

 


